Umhverfisviðurkenning Reykjavíkurborgar afhent 19. maí 2006

Í tilefni af umhverfisdegi Sameinuðu þjóðanna hefur Umhverfisviðurkenning Reykjavíkurborgar verið veitt ár hvert síðan árið 1997.  Þau fyrirtæki sem hlotið hafa verðlaunin fram til þessa eru:  Prentsmiðjan Oddi, Olíuverslun Íslands, Árvakur – útgáfufélag Morgunblaðsins, GuðjónÓ prentsmiðja, Mjólkursamsalan, Farfuglaheimilið í Reykjavík, Umslag ehf., Skeljungur hf. og nú síðast Borgarholtsskóli við Mosaveg.

Í dag þann 19. maí verður Umhverfisviðurkenning Reykjavíkurborgar afhent í tíunda sinn. Árni Þór Sigurðsson, formaður Umhverfisráðs,  afhendir viðurkenninguna í Garðskálanum í Grasagarði Reykjavíkur kl. 16:00.  

Umhverfissvið Reykjavíkurborgar hefur umsjón með framkvæmd umhverfisviðurkenningarinnar og skipaði starfshóp sem sá um úttekt á þeim fyrirtækjum sem tilnefnd voru í ár.  Í starfshópnum að þessu sinni sátu Garðar Sigurþórsson, Kristín Lóa Ólafsdóttir og Ómar Logi Gíslason.  Að þessu sinni bárust 16 tilnefningar og eftir mat á fyrirtækjunum voru sjö þeirra heimsótt: 

Á.T.V.R., Biobú ehf., Catco ehf., Íslensk Erfðagreining ehf., Parlogis hf., Plastprent hf. og Ölgerðin Egill Skallagrímsson ehf.
Við val á því fyrirtæki sem hljóta skyldi viðurkenninguna í ár hafði starfshópurinn það að leiðarljósi að fyrirtækið bæri af öðrum á einhvern hátt og til að koma til álita við veitingu viðurkenningarinnar þyrfti fyrirtækið að hafa skarað fram úr á einu eða fleiri eftirtöldum sviðum:

· Umhverfisstefna og umhverfisstjórnun.  Hefur fyrirtækið sett sér umhverfisstefnu og hvernig er henni framfylgt?

· Hreinni framleiðslutækni.  Hefur farið fram umhverfisúttekt á vegum fyrirtækisins og hvað hefur leitt af henni?

· Vinnuumhverfi.  Hvernig er aðbúnaður starfsfólks, fyrirtækjamenning og almennt yfirbragð og ásýnd fyrirtækisins?  Hvaða áherslur eru lagðar á þróun vinnuumhverfis af hálfu stjórnenda?

· Lágmörkun úrgangs.  Með hvaða hætti hefur verið dregið úr úrgangi með t.d.. flokkun og meðferð spilliefna?

· Mengunarvarnir.  Hvernig hefur verið staðið að bættum mengunarvörnum hjá fyrirtækinu?

· Vöruþróun.  Í hverju felst vöruþróunin (t.d. minni úrgangur en áður, kemur varan í stað annarrar, sem ekki er eins umhverfisvæn, ný vara, endurunnin vara, þróun nýttar tækni á sviði umhverfismála)?

· Framlög til umhverfismála.  Hefur fyrirtækið lagt af mörkum tiltekið framlag í formi fjárfestinga eða styrkja?  Til hvaða mála og með hvaða hætti (t.d. vinnuframlag, fjárframlag)?

Ennfremur gaf starfshópurinn sér eftirtaldar matsforsendur:

· Viðurkenninguna skyldi veita fyrirtæki sem skaraði fram úr á sínu sviði og dregið hefði verulega úr neikvæðum umhverfisáhrifum rekstrar.

· Að fyrirtækið skyldi uppfylla ákvæði laga og reglna á sviði umhverfisverndar og jafnvel ganga lengra en reglur segja til um.

· Að fyrirtækið sýndi frumkvæði og markaði stefnu um að efla áhuga og árverkni starfsmanna um umhverfismál og móta jákvæða nútímalega fyrirtækjamenningu er hvetti starfsfólk að gera betur í umhverfismálum.

· Meta skyldi árangur fyrirtækisins við að skilgreina áhrif frá starfsemi á umhverfið og ná áþreifanlegum árangri við að bæta umhverfið.

Að mati starfshópsins sýndu flest fyrirtækin sem heimsótt voru lofsverða viðleitni í starfi að umhverfismálum. Það fyrirtæki sem að mati hópsins skaraði þó fram úr er Íslensk erfðagreining ehf. en um er að ræða fyrirtæki sem starfar á sviði mannerfðafræði og lyfjafræði.  

Rökstuðningur starfshópsins við val sitt á Íslenskri erfðagreiningu ehf. er eftirfarandi:

· Fyrirtækið uppfyllir ákvæði laga og reglna á sviði umhverfisverndar.

· Fyrirtækið hefur sett sér umhverfisstefnu í siðareglum sínum sem það framfylgir með markvissum hætti.

· Vinnuumhverfi starfsmanna jafnt innan dyra sem utan er til fyrirmyndar. 

· Húsnæðið er með tilfæranlega milliveggi og förgun efnis því í lágmarki þótt húsnæðinu sé breytt.  
· Aðgengi fyrir fatlaða starfsmenn og viðskiptavini  er til fyrirmyndar. 
· Innra umhverfisstarf, t.d. flokkun á úrgangi, er til fyrirmyndar og skráð í bókhald.  Allir starfsmenn eru virkir þátttakendur í því og er vel búið að allri flokkunaraðstöðu.  

· Fyrirtækið hefur öflugt innra eftirlit.
· Fyrirtækið fylgir ströngum öryggisreglum sem ganga lengra en lög og reglur gera ráð fyrir og byggjast á erlendum kröfum.  Þetta á m.a. við vinnu með geislavirk efni og förgun á sóttmenguðu sorpi. 
· Mikið er hugað að öryggi og kunnáttu starfsmanna, s.s. með öflugri nýliðafræðslu og tíðum námskeiðum fyrir starfsmenn. 
· Öll efni til ræstingar og við bónun eru vistvæn og fylgt er lögum og reglum um efnanotkun og förgun spilliefna.  Jafnframt er fyllsta öryggis gætt við sóttvarnir.
· Allur garðaúrgangur er jarðgerður og endurnýttur. 
· Mengunarvarnir fyrirtækisins eru til fyrirmyndar, m.a. eru olíuskiljur á frárennsli á bílastæðum, afsýringarbrunnar á frárennsli frá rannsóknarstofum og fituskilju á frárennsli frá eldhúsi.
· Engar athugasemdir hafa komið fram frá Vinnueftirliti Ríkisins.

Íslensk erfðagreining ehf. vinnur að þróun nýrra lyfja við algengum sjúkdómum á grunni erfðafræðilega uppgötvana.  Fyrirtækið er meðvitað um þau vandamál sem af rekstrinum geta stafað og sýnir frumkvæði við að draga úr neikvæðum umhverfisáhrifum rekstrar síns.  Fyrirtækið gengur að mörgu leyti töluvert lengra en lög og reglur gera ráð fyrir m.a. með mengunarvarnarbúnaði á frárennsli. 

Að mati starfshópsins sýnir Íslensk erfðagreining ehf. því gott fordæmi í umhverfismálum og er til fyrirmyndar fyrir rannsóknafyrirtæki jafnt sem önnur fyrirtæki.  
Það er því mat starfshópsins að Íslensk Erfðagreining ehf.  sé verðugur handhafi Umhverfisviðurkenningar Reykjavíkurborgar árið 2006.
Reykjavík 19. maí 2006.
Garðar Sigurþórsson,  Kristín Lóa Ólafsdóttir og Ómar Logi Gíslason. 
